
HUBUNGAN HUMOR DAN STRES DENGAN EFIKASI SWADIRI DALAM 
KALANGAN GURU BIMBINGAN DAN KAUNSELING DI DAERAH KLANG, 

SELANGOR 

 
Oleh 

FATIMAH NAJIHAH BT OMAR 
 

Oktober 2014 

 

Pengerusi :    Maznah Bt Baba, PhD 
Fakulti      :    Pengajian Pendidikan 
 

Tujuan utama kajian korelasi ini adalah untuk menentukan hubungan antara 
humor, stres dan efikasi swadiri dalam kalangan guru bimbingan dan 
kaunseling di daerah Klang, Selangor.  Kajian ini secara khususnya menguji 
empat hipotesis nul iaitu:(1) Tidak terdapat hubungan yang signifikan antara 
stres dan efikasi swadiri (2) Tidak terdapat hubungan yang signifikan antara 
humor dan efikasi swadiri, (3) Tidak terdapat hubungan yang signifikan antara 
humor dan stres, (4) Stres dan Humor bukan peramal kepada Efikasi Swadiri.  
Responden terdiri daripada 149 guru bimbingan dan kaunseling yang dipilih 
secara rawak.  Instrumen yang digunakan untuk mengukur pemboleh ubah 
adalah (i) Counselor Self Efficacy Scale (Bodenhorn dan Skaggs, 2005), 
Cronbach α=.914; (ii) Perceived Stress Scale-10 (Cohen, 1998), Cronbach 
α=.813; dan (iii) Multidimensional Sense of Humor Scale (Thorson & 
Powell,1993) Cronbach α=.708.  Data dianalisis dengan menggunakan statistik 
deskriptif untuk memperihalkan tahap pemboleh ubah dan ujian korelasi 
Pearson untuk mengukur hubungan di antara tahap efikasi swadiri, stres dan 
humor.  Dapatan kajian menunjukkan tahap efikasi swadiri adalah tinggi 
(min=173.50, SD=11.43), tahap stres guru bimbingan dan kaunseling adalah 
pada tahap sederhana (min=14.54, SD=5.19) dan tahap humor adalah di tahap 
sederhana (min=53.37, SD=6.42).  Hasil kajian juga menunjukkan bahawa 
terdapat hubungan negatif yang signifikan antara tahap stres dengan efikasi 
swadiri, r(149)=-.261 p<.05.  Dapatan juga menunjukan tiada hubungan yang 
signifikan antara tahap humor dengan tahap efikasi swadiri, r(149)=0.082, 
p>.05 dan tidak terdapat hubungan yang signifikan antara tahap humor dan 
tahap stres, r(149)=.099, p>.05.  Keputusan analisis regresi pelbagai 
menunjukkan bahawa stres menyumbang kepada 6.8 % varian kepada 
hubungan stress dan efikasi swadiri kaunselor F(1,147)=10.708, p<.05; 
R

2
=.068.  Kesimpulannya, tahap stres mempunyai hubungan yang signifikan 

ii 

 

tetapi songsang dengan efikasi swadiri kaunselor manakala hubungan antara 
humor dan efikasi swadiri tidak signifikan.  Implikasi kajian ialah kaunselor 
perlu memantau tahap stres mereka agar efikasi swadiri dalam memberi 
perkhidmatan kaunseling tidak terjejas. 

Abstract of thesis presented to the Senate of Universiti Putra Malaysia in 
fulfilment of the requirement for the degree of Master Science 

 

HUBUNGAN HUMOR DAN STRES DENGAN EFIKASI SWADIRI DALAM 
KALANGAN GURU BIMBINGAN DAN KAUNSELING DI DAERAH KLANG, 

SELANGOR 

 
By 

FATIMAH NAJIHAH BT OMAR 
 

October 2014 

Chairman :    Maznah Bt Baba, PhD 
Faculty     :    Educational Studies 

 

The main purpose of this correlational study was to determine the relationship 
between humor, stress and self-efficacy among guidance and counseling 
teachers in Klang district, Selangor.  Specifically, the study tested four null 
hypotheses between the variables among guidance and counseling teachers: 
(1) there is no significant relationship between stress and self-efficacy, (2) there 
is no significant relationship between humor and self-efficacy (3) there is no 
significant relationship between humor and stress, (4) Stress and humor are 
not significant predictors of self-efficacy. Respondents consisted of 149 
guidance and counseling teachers who were selected randomly. The 
instruments used to measure the variables were: (i) Counselor Self-efficacy 
Scale (Bodenhorn and Skaggs, 2005), Cronbach α=.914; (ii) Perceived Stress 
Scale – 10 (Cohen, 1998) Cronbach, α=.813; and (iii) Multidimensional Sense 
of Humor Scale (Thorson & Powell, 1993), Cronbach α=.708.Data were 
analyzed using descriptive and inferential statistics. The results showed that 
the guidance and counseling teachers’ level of self-efficacy was high 
(mean=173.50, SD=11:43), their stress level was moderate (mean=14:54, 
SD=5:19) and they have a moderate level of sense of humor (mean=53.37, 
SD=6:42). The findings showed that there is a significant negative relationship 
between the level of stress with self-efficacy, r(149)=-.261, p<.05. The results 
also showed that there is no significant relationship between the sense of 
humor with self-efficacy, r(149)=.082, p>.05 and there is no significant 
relationship between the sense of humor and stress, r(149)=.099,p>.05.  
Multipleregression analysis showed that stresscontributed 6.8% variance to the 
relationship between stress and counselor self-efficacy, F(,147)=10.708, p<.05; 
R

2
=.068. In conclusion, the level of stress has a significant but inverse 

relationship with self-efficacy while the relationship between humor and self-
efficacy is not significant. An implication of the study is that counselors need to 
monitor their stress levels so that their self-efficacy in providing counselling 
services are not jeopardized. 

BAB 1 

 

PENGENALAN 
 

1.1 Pendahuluan 

 

Kajian ini dilakukan untuk mengkaji hubungan antara humor, stres dan efikasi 
swadiri dalam kalangan guru bimbingan dan kaunseling di sekolah.  Dalam bab 
ini latar belakang kajian, pernyataan masalah, objektif kajian, persoalan kajian, 
hipotesis kajian, kepentingan kajian, definisi konsep dan operasional kajian 
serta limitasi kajian akan dibentangkan. 

 

1.2 Latar Belakang Kajian 

 

Menurut Kementerian Pelajaran Malaysia (KPM) dalam Surat Siaran 
Perekayasaan Perkhidmatan Bimbingan dan Kaunseling Di Sekolah 2012, 
bidang bimbingan dan kaunseling yang bermula pada sekitar tahun 1940-an di 
Malaysia lebih dikenali sebagai panduan kerjaya berbanding dengan istilah 
kaunseling sekarang.  Kaunseling merupakan satu proses perhubungan 
menolong yang sistematik berasaskan prinsip psikologi.  Perkhidmatan 
kaunseling adalah satu perkhidmatan asas yang penting dan diperlukan oleh 
manusia untuk mencapai matlamat dalam kehidupan.  Perkhidmatan 
kaunseling banyak dibicarakan dalam masyarakat yang maju kerana fungsi 
setiap individu dalam masyarakat itu menjadi semakin khusus dan rencam.  
Kenyataan ini disokong Gladding (2008) yang menyatakan perkhidmatan 
kaunseling semakin mendapat tempat dalam masyarakat kerana perkhidmatan 
ini dapat membantu individu yang mempunyai masalah dan kritikal.  Dalam 
masa yang sama juga, Schmidt (2003) bersetuju yang perkhidmatan 
kaunseling di sekolah-sekolah berkembang pesat penting dan mendapat 
tempat pada abad ke-20. 

 

Sapora (2001) menyatakan perkhidmatan bimbingan dan kaunseling ialah 
perkhidmatan yang dijalankan di sekolah bertujuan membantu pelajar untuk 
mempunyai tingkahlaku yang bersesuaian dengan bakat, minat, sikap, 
kebolehan dan peluang untuk penyempurnaan kendiri.  Perkhidmatan ini 
dianggap penting di sekolah dewasa ini kerana pelajar masa kini dipengaruhi 



© C
OPYRIG

HT U
PM

2 
 

dengan perubahan kemajuan yang semakin pesat dan mempengaruhi aspek 
psiko-sosial pelajar dan meninggalkan kesan psikologi yang pelbagai dan 
kompleks.  Perkhidmatan kaunseling sekolah wujud dalam usaha manusia 
mencari jalan keluar agar individu menemui kesejahteraan dan celik akal. 

 

Menurut Serin, Ozbas dan Serin (2012) kaunselor yang berkesan ialah individu 
yang boleh melihat diri mereka secara keseluruhan dengan sifat-sifat positif 
serta dilengkapi dengan pengetahuan yang berkaitan dengan profesion 
mereka.  Kaunselor perlu menjadi role model dengan sikap-sikap positif yang 
baik.  Dalam konteks ini kaunselor perlu menjadi individu yang mempunyai 
karektor positif dan membangunkan diri mereka ke tahap yang optimum dan 
dapat menggunakan strategi daya tindak yang sesuai dan berkesan dalam 
kehidupan mereka. 

 

Selain daripada peranan utama, kaunselor juga terlibat dengan pelbagai 
peranan yang di luar bidang tugas yang telah diperuntukkan menyebabkan 
kaunselor mengalami stres dan memerlukan rangsangan dalaman atau pun 
efikasi swadiri serta mekanisme daya tindak yang sesuai untuk mengatasi 
stres yang dihadapi.  Kebanyakan kaunselor, walaupun tidak menunjukkan 
peningkatan prestasi, tetapi masih bertahan berada dalam profesion. 

 

Ini menjadikan bebanan guru bimbingan dan kaunseling pada era kini semakin 
bertambah di samping bebanan untuk menyediakan program pembangunan 
personaliti dan emosi setiap pelajar bermula tahun 2008. (Abdul Malek, Nur 
Junainah dan Azizah, 2013).  Dengan tugas-tugas yang begitu banyak dan 
membebankan, jelaslah kepada kita bahawa guru bimbingan dan kaunseling 
mempunyai tugas harian yang amat mencabar disebabkan pertambahan kerja 
dan tekanan kerja.  Apabila kaunselor berurusan dengan klien yang 
mempunyai masalah tingkah laku yang berat, kaunselor juga akan menjadi 
lebih tertekan berbanding dengan klien (Easton, Martin dan Wilson, 2008) dan 
menyebabkan mereka juga turut mengalami stres sehingga ada yang 
mencapai tahap burnout (Malek, 2007). 

 

Konsep efikasi swadiri pada umumnya dikaji dalam pelbagai bidang dengan 
meluas (Bandura, 1982,1986).  Dalam bidang kaunseling kajian berkenaan 
dengan efikasi swadiri ini difokuskan dalam kerjaya dan pekerjaan, tahap 
kebimbangan kaunselor dan program latihan kaunselor.  Kajian yang 
dijalankan menunjukkan bahawa kaunselor yang mempunyai tahap efikasi 
swadiri yang tinggi akan mempunyai lebih penghargaan kendiri, kurang merasa 
bimbang, mempunyai kemahiran yang lebih efisyen dalam menyelesaikan 
masalah.  Kekuatan dan ketinggian efikasi swadiri ditentukan apabila 
seseorang individu itu mencuba untuk menyesuaikan diri dengan suasana 

yang sukar dan usaha serta kesabaran dalam mengatasi stres (Bandura, 
1977). 

 

Bandura (1993) menerangkan bahawa efikasi swadiri adalah kepercayaan 
individu terhadap keupayaannya untuk menyelaras dan melaksanakan 
tindakan-tindakan yang diperlukan selaras dengan aras keupayaan yang 
dimiliki untuk mencapai hasil yang dikehendaki.  Menurut Bandura (1997) 
individu yang mempunyai efikasi swadiri yang tinggi cenderung untuk 
menghadapi situasi yang mencabar dengan lebih yakin.  Sebaliknya individu 
yang mempunyai efikasi swadiri yang rendah terpaksa menghadapi situasi 
yang stres.  Menurut Daniel dan Larson (2001) efikasi swadiri kaunselor 
menjadi satu aspek penting menjamin keberkesanan dalam kaunseling dan 
proses perubahan klien.  Kenyataan ini disokong oleh Boyatzis dan Burruss 
(1995) yang menyatakan antara ciri-ciri kaunselor yang cemerlang adalah 
kepercayaan yang setiap individu boleh berubah, mempunyai kemahiran 
mendiagnosis secara psikologikal, mampu menggunakan pelbagai sumber 
rawatan, ketulenan dan efikasi swadiri kaunselor yang tinggi. 

 

Pelbagai cabaran dan stres yang dihadapi oleh guru bimbingan dan kaunseling 
di lihat mempunyai hubungan dengan tahap efikasi swadiri guru bimbingan dan 
kaunseling.  Berdasarkan pada kajian lepas guru bimbingan dan kaunseling 
yang mempunyai stres yang rendah dan sederhana mampu bertahan dalam 
persekitaran sekolah menunjukkan kemampuan untuk mengendalikan 
tanggungjawab secara lebih yakin dan berkesan.  

 

Selain daripada efikasi swadiri, humor juga sering dikaitkan sebagai satu 
mekanisme daya tindak dalam pengurangan stres juga dilihat mempunyai 
hubungan dengan efikasi swadiri.  Berdasarkan kepada kajian oleh Crawford 
dan Caltabiono (2011) terhadap sekumpulan responden yang didedahkan 
tentang humor menunjukkan berlakunya peningkatan dalam efikasi swadiri 
selepas diuji. 

1.3 Penyataan Masalah 
 

Kementerian Pelajaran Malaysia serta pihak-pihak yang berkaitan telah 
menjalankan berbagai bentuk program peningkatan profesionalisme dalam 
usaha memperkasakan kualiti profesionalisme guru bimbingan dan kaunseling.  
Namun masih kedengaran pandangan-pandangan negatif berhubung 
ketidakcekapan guru-guru bimbingan dan kaunseling dalam memberikan 
perkhidmatan yang berkesan (Rorlinda, et al. 2010).  Menurut Lukman (2005) 
isu kaunselor di sekolah yang kurang menyerlah dari segi kemampuan dan 
tanggungjawab dalam melaksanakan tugas dan tanggungjawab sering 
dipersoalkan oleh pelbagai pihak.  Khususnya, surat siaran Kementerian 
Pelajaran Malaysia bilangan 12 tahun 2012 melaporkan bahawa masalah 
sahsiah dan disiplin dalam kalangan pelajar yang gagal di cegah dan di tangani 
oleh pihak sekolah secara berkesan sepanjang tahun 2011 melibatkan 
peranan guru bimbingan dan kaunseling.  

Dalam surat siaran tersebut perekayasaan perkhidmatan bimbingan dan 
kaunseling dilakukan dengan memberi penekanan khusus terhadap guru 
bimbingan dan kaunseling supaya memiliki personaliti seorang yang cukup 
disenangi, paling di percayai serta di yakini.  Surat siaran ini memberikan 
gambaran yang guru bimbingan dan kaunseling masih mempunyai ruang yang 
perlu dipertingkatkan terutamanya dalam efikasi swadiri walaupun banyak 
kajian menunjukkan efikasi swadiri guru bimbingan dan kaunseling di Malaysia 
adalah berada di tahap yang tinggi (Abdul Rahim, et al. 2011; Suzana, 2010; 
Mitcham-Smith, 2005).  Efikasi swadiri yang tinggi bukan sahaja dikaitkan 
dengan kesejahteraan kaunselor (Haslee, 2003) tetapi juga dengan 
keberkesanan dalam menjalankan tugas secara profesional (Khalid, 2009; 
Wan Marzuki, Othman, Ab. Rahim dan Rohani, 2009), dan juga keberkesanan 
dalam peningkatan sahsiah pelajar (Fadilah & Maisarah, 2005). 

 

Hasil kajian ke atas guru bimbingan dan kaunseling sepenuh masa sekolah 
oleh Haslee (2003) dan Siti Halimah (2003) menunjukkan bahawa guru 
bimbingan dan kaunseling merupakan golongan yang paling mudah terdedah 
kepada stres serta gangguan emosi.  Keadaan ini berpunca daripada situasi 
persekitaran kerja yang memerlukan guru bimbingan dan kaunseling 
berhadapan secara langsung dengan pelajar yang mempunyai pelbagai 
masalah (Rorlinda, Syafrimen, Noriah & Amla, 2010).  Menurut statistik yang 
dikeluarkan oleh Laporan Disiplin (2012) Unit Hal Ehwal Pelajar, Kementerian 
Pelajaran Malaysia, antara kes salah laku dalam kalangan pelajar ialah seperti 
yang berunsur jenayah iaitu berjudi, mencuri, berunsur kelucahan, kurang 
sopan, laku musnah, kekemasan diri, ponteng sekolah, kenakalan, tidak 
pentingkan masa, buli dan merokok.  

Isu stres dan tahap efikasi swadiri kaunselor kerap menjadi perbahasan 
memandangkan kerjaya sebagai kaunselor atau guru bimbingan dan 
kaunseling di sekolah yang banyak berdepan dengan masalah pelajar.  
Keadaan ini menjadikan guru kaunseling sering dipandang sinis oleh rakan 
sekerja atau pentadbir sekiranya gagal menjalankan perkhidmatan terbaik 
seperti yang diharapkan.  Dalam surat siaran KPM bilangan 12 tahun 2102 
juga menekan tentang perekayasaan perkhidmatan bimbingan dan kaunseling 
yang perlu dilakukan dengan memberi penekanan khusus terhadap guru 
bimbingan dan kaunseling supaya memiliki personaliti seorang yang cukup 
disenangi, paling di percayai serta diyakini.   

 

Menurut Klassen dan Chiu (2010) guru yang mempunyai stres yang tinggi 
cenderung mengalami emosi yang negatif akibat dari beban tugasan guru.  
Stres yang tinggi akibat dari bebanan tugasan ini akan menyebabkan 
seseorang mengalami efikasi swadiri yang rendah dan tidak efisyen dalam 
tugasan mereka Perangkaan menunjukkan lebih 50% guru telah meninggalkan 
profesion mereka dalam tempoh 5 tahun pertama tempoh mengajar (Brown, 
2006; Ingersoll & Smith, 2004) dan ramai guru yang meninggalkan profesion 
kerana tidak mendapat kepuasan diri untuk meneruskan karier disebabkan 
oleh efikasi swadiri yang rendah. 

 

Menurut Bandura (1997) individu yang selalu menghadapi situasi stres terdiri 
dari mereka yang mempunyai efikasi swadiri yang rendah.  Sebaliknya individu 
yang mempunyai efikasi swadiri yang tinggi cenderung untuk menghadapi 
situasi yang mencabar dengan lebih yakin.  Efikasi swadiri yang tinggi bukan 
sahaja dikaitkan dengan kesejahteraan kaunselor (Haslee, 2003) tetapi juga 
dengan keberkesanan dalam menjalankan tugas secara professional (Khalid, 
2009; Wan Marzuki, Othman, Ab. Rahim dan Rohani, 2009), dan juga 
keberkesanan dalam peningkatan sahsiah pelajar (Fadilah & Maisarah, 2005). 

 

Humor juga sering dikaitkan dengan pengurangan tahap stres yang dihadapi 
oleh individu (Abel, 2003).  Kuiper dan Martin (1998) mencadangkan, individu 
yang mempunyai tahap humor yang tinggi boleh menjadikannya sebagai 
medium dalam menangani stres.  Weaver dan Wilson (1997) dalam kajiannya 
menyatakan humor dipercayai untuk menyokong kesihatan fizikal, mental yang 
baik dan kepuasan kerjaya dalam kalangan guru bimbingan dan kaunseling. 

Kajian ini diharap dapat merungkai persoalan tentang hubungan yang wujud 
antara, humor, stres dan  efikasi swadiri dalam kalangan guru bimbingan dan 
kaunseling.  Setakat ini tiada kajian yang dilakukan di negara kita untuk melihat 
hubungan antara ketiga-tiga pembolehubah ini dalam kalangan guru bimbingan 
dan kaunseling. 

1.4 Kepentingan Kajian 

 

Hasil kajian ini akan dapat membantu Pejabat Pelajaran Daerah Klang, 
Selangor khasnya untuk mengenal pasti sejauh mana tahap stres, tahap 
humor dan dan tahap efikasi swadiri yang dialami oleh guru bimbingan dan 
kaunseling daerah Klang.  Maklumat yang bersifat saintifik ini amat diperlukan 
oleh pihak pentadbiran khasnya oleh Pejabat Pelajaran Daerah Klang yang 
memerlukan data yang berkaitan dengan maklumat perkembangan kerjaya 
guru bimbingan dan kaunseling sekolah daerah Klang. 

 

Maklumat yang diperolehi mampu dijadikan sebagai satu rujukan oleh pihak 
yang mengendalikan bahagian latihan tentang pentingnya efikasi swadiri dan 
humor kepada guru bimbingan dan kaunseling secara khususnya dan juga 
kepada semua warga pendidik amnya dalam menghadapi keadaan yang stres 
yang dihadapi semasa menjalankan tugas. 

 

Hasil kajian ini juga diharapkan dapat menyumbang ke arah memberi serba 
sedikit ilmu pengetahuan tentang humor, stres dan efikasi swadiri sebagai 
rujukan oleh penyelidik akan datang dalam kerjaya seorang guru bimbingan 
dan kaunseling. 

 

Selain daripada itu hasil kajian diharapkan dapat membantu guru bimbingan 
dan kaunseling melihat kepentingan stres dan humor yang dialami yang boleh 
digunakan untuk meningkatkan efikasi swadiri mereka dalam menjalankan 
tugasan dengan lebih berkesan. 

 
.  

1.5 Objektif Kajian 

 

1. Mengenal pasti tahap efikasi swadiri guru bimbingan dan kaunseling. 

 

2. Mengenal pasti tahap stres guru bimbingan dan kaunseling. 
 

3. Mengenal pasti tahap humor guru bimbingan dan kaunseling. 

 

4. Menentukan sama ada terdapat hubungan yang signifikan di antara 
tahap stres dengan tahap efikasi swadiri guru bimbingan dan 
kaunseling.  

 

5. Menentukan sama ada terdapat hubungan yang signifikan di antara 
tahap humor dengan tahap efikasi swadiri guru bimbingan dan 
kaunseling. 

 

6. Menentukan sama ada terdapat hubungan yang signifikan di antara 
tahap humor dengan tahap stres guru bimbingan dan kaunseling. 

 

7. Menentukan sama ada stres dan humor adalah peramal kepada efikasi 
swadiri guru bimbingan dan kaunseling. 

1.6 Persoalan Kajian 
 

1. Apakah tahap efikasi swadiri dalam kalangan guru bimbingan 
dan kaunseling? 
 

2. Apakah tahap stres dalam kalangan guru bimbingan dan 
kaunseling? 

 

3. Apakah tahap humor dalam kalangan guru bimbingan dan 
kaunseling?  

 

4. Adakah terdapat hubungan yang signifikan di antara tahap stres 
dengan tahap efikasi swadiri guru bimbingan dan kaunseling?  

 

5. Adakah terdapat hubungan yang signifikan di antara tahap 
humor dengan tahap efikasi swadiri guru bimbingan dan 
kaunseling? 

 

6. Adakah terdapat hubungan yang signifikan di antara tahap 
humor dengan tahap stres guru bimbingan dan kaunseling? 

 

7. Adakah stres dan humor peramal kepada efikasi swadiri guru 
bimbingan dan kaunseling? 

1.7 Hipotesis Kajian 

 

Hipotesis kajian ini dibina oleh pengkaji berdasarkan objektif kajian seperti 
yang telah dinyatakan di atas.  Jenis hipotesis yang akan diuji ini adalah 
hipotesis nul. Berdasarkan pernyataan masalah yang dibentuk, hipotesis yang 
akan diuji adalah seperti berikut: 

 

H01 

Tidak terdapat hubungan yang signifikan di antara tahap stres dengan 
efikasi swadiri guru bimbingan dan kaunseling. 

 

H02 

Tidak terdapat hubungan yang signifikan di antara tahap humor dengan 
tahap efikasi swadiri guru bimbingan dan kaunseling. 

 

H03  

Tidak terdapat hubungan yang signifikan di antara tahap humor dengan 
tahap stres guru bimbingan dan kaunseling. 

 

H04 

Tahap stres dan humor bukanlah peramal kepada efikasi swadiri guru 
bimbingan dan kaunseling. 

1.8 Definisi Konseptual dan Operasional 

1.8.1 Humor 
 

Definisi Humor menurut The Oxford English Dictionary (Simpson & Weiner 
1989) adalah merupakan kebolehan seseorang, objek, situasi atau perkataan 
yang dapat membangkitkan perasaan terhibur dan gembira.  Martin (2001) 
menyatakan bahawa humor ialah sesuatu yang melucukan dan menggelikan 
hati seseorang dan boleh mendorong sesorang untuk ketawa. 

 

Dalam konteks kajian ini humor diukur dengan menggunakan 
Multidemensional Sense of Humor Scale (MSHS; Thorson & Powell,1993a) 
yang mempunyai 4 subkala seperti penghasilan humor dan pemikiran kreatif, 
sikap terhadap humor, strategi daya tindak humor dan penghargaan humor 
merujuk kepada humor yang ada dalam diri seorang guru bimbingan dan 
kaunseling.   

 

1.8.2 Stres 

 

Menurut Lazarus dan Forkman (1984) stres adalah hubungan antara 
seseorang dengan persekitaran yang dinilai oleh individu tersebut sebagai 
sesuatu kesukaran atau melebihi keupayaannya dan boleh membahayakan 
kesejahteraannya. 

 

Dalam kajian ini tekanan (stres) diukur menggunakan instrumen Perceived 
Stress Scale yang dibina oleh Cohen (1983). 

 

1.8.3 Efikasi Swadiri 

 

Efikasi swadiri merupakan keupayaan individu membuat pertimbangan 
mengenai kemampuannya mengelola serta melaksanakan apa-apa tindakan 
yang diperlukan bagi mencapai matlamat yang ditetapkan.  Ini ditegaskan oleh 
(Bandura, 1977;1982 ) iaitu efikasi swadiri adalah berkaitan dengan 
pertimbangan individu itu mengenai perkara-perkara yang boleh dilakukan 
dengan kemahiran yang dimiliki. Dengan kata lain, ini merujuk kepada 
penilaian individu terhadap kebolehan dirinya sendiri menyusun dan 
melaksanakan tugasan untuk mendapatkan hasil yang diingini atau 
diharapkan.  Efikasi swadiri guru bimbingan dan kaunseling ditakrifkan sebagai 

keupayaan seseorang guru bimbingan dan kaunseling untuk memberikan 
perkhidmatan bimbingan dan kaunseling kepada pelajar-pelajar dengan cara 
yang berkesan (Friedlander, Keller, Peca-Baker, & Oik, 1986; Larson & 
Daniels, 1998; Larson, et al., 1992).  

 

Dalam kajian ini efikasi swadiri kaunselor diukur menggunakan The School 
Counselor Self-Efficacy Scale (SCSE). 

 

1.8.4 Guru Bimbingan Dan Kaunseling  
 

Definisi konsep untuk guru bimbingan dan kaunseling menurut Kementerian 
Pelajaran Malaysia ialah Pegawai Pendidikan Siswazah atau Bukan Siswazah 
yang memenuhi kriteria iaitu berkelulusan minima Sijil Kursus Dalam Cuti 
(KDC) 8 minggu atau Sijil Kursus Dalam Perkhidmatan 14 minggu dalam 
bidang bimbingan dan kaunseling, memiliki ijazah dalam bidang bimbingan dan 
kaunseling atau psikologi atau setaraf dan diiktiraf oleh KPM atau mempunyai 
ijazah dalam bidang lain dan mempunyai kelulusan dalam bidang bimbingan 
dan kaunseling yang diiktiraf oleh KPM dan dilantik oleh Pengarah Pelajaran 
Negeri.  

 

1.9 Limitasi Kajian 
 

Kajian yang dijalankan ini terhad hanya tertumpu terhadap guru bimbingan dan 
kaunseling yang terpilih sahaja dan tidak menyeluruh.  Selain daripada itu 
hanya sedikit kajian tentang penggunaan humor oleh kaunselor di sekolah-
sekolah di Malaysia yang boleh dijadikan rujukan.  Sebagai rujukan lanjut 
kajian–kajian luar sama ada dalam bentuk penyelidikan atau penulisan ilmiah 
telah digunakan bagi merungkai persoalan yang berkaitan dengan humor. 

 

Ketepatan kajian banyak bergantung kepada kejujuran dan keikhlasan guru 
bimbingan dan kaunseling dalam menjawab soal selidik yang di kemukan 
kepada mereka.  Namun bagi membolehkan kajian ini berjalan lancar, jawapan 
yang diberikan oleh guru bimbingan dan kaunseling di anggap sebagai 
jawapan yang benar, jujur dan ikhlas.  

1.10 Kesimpulan 
 

Dalam bab ini, perbincangan meliputi latar belakang kajian, pernyataan 
masalah, kepentingan kajian, objektif kajian, persoalan kajian, hipotesis kajian 
dan definisi konseptual dan operational serta limitasi kajian.  Perbicangan 
menyeluruh tentang pembolehubah–pembolehubah iaitu humor, stres, dan 
efikasi swadiri akan diteruskan dengan meneliti penulisan-penulisan oleh 
pengkaji-pengkaji yang telah melakukan kajian sebelum ini sebagai rujukan di 
bab berikutnya. 

